
TURIZM KORXONALARI HISOB 
SIYOSATINI SHAKLLANTIRISH
Ibragimov Mansur Mardonovich
Samarqand iqtisodiyot va servis instituti “Boshqa tarmoqlarda 
buxgalteriya hisobi va audit” kafedrasi dotsenti, i.f.n.

Annotatsiуa: Mazkur maqolada turizm korxonalarida hisob siyosatini shakllantirish masalalari yoritilgan. Hisob siyosati-
ning mohiyati va zarurati, shuningdek, turizm korxonalarida hisob siyosatining umumiy, uslubiy, texnikaviy va tashkiliy 
jihatlari bo‘yicha tavsiyalar shakllantirilgan.

Kalit so‘zlar: hisob siyosati, umumiy bo‘lim, uslubiy jihatlar, texnikaviy bo‘lim, tashkiliy bo‘lim, xalqaro standartlar.
Abstraсt: This article covers the issues of accounting policy formation in tourism enterprises. The essence and neces-
sity of the accounting policy, as well as recommendations on the general, methodological, technical and organizational 
aspects of the accounting policy in tourism enterprises have been formulated.

Keу words: Policy of account, general section, methodological aspects, technical section, organizational section, inter-
national standarts.
Аннотация: В данной статье раскрыты вопросы формирования учетной политики в туристических компаниях. 
Сущность учетной политики и ее необходимость, а также даны предложения по общим, методическим, техниче-
ским и организационным аспектам учетной политики.

Ключевые слова: учетная политика, общий раздел, методические аспекты, технический раздел, организационный 
раздел, международные стандарты.

K I R I S H
Ma’lumki turizm sohasi jahonda barcha infratuzilmalarning rivojlanishiga bevosita va bilvosita ta’sir ko‘rsa-

tuvchi ijtimoiy-iqtisodiy hodisa sifatida gavdalanadi. Zamonaviy turizm transport, ijtimoiy va xizmat ko‘rsatish 
sohalarining yuqori darajada rivojlanishiga asoslangan va oqibatda uni iqtisodiyotning yuqori rentabelli sohasiga 
aylantiradi.

Respublikamizda keyingi yillarda turizm sohasini davlat tomonidan qo‘llab-quvvatlash, turizm bilan shug‘ul-
lanuvchi korxonalarga imtiyozlar yaratish, shuningdek, turizm sohasi uchun infratuzilmani shakllantirish borasi-
dagi ishlar jadal sur’atlar bilan olib borilmoqda.

O‘zbekiston Respublikasi Prezidentning 2019-yil 5-yanvardagi “O‘zbekiston Respublikasida turizmni 
jadal rivojlantirishga oid qo‘shimcha chora-tadbirlar to‘g‘risida”gi PF-5611-sonli qarorida “2019-2025-yillarda 
O‘zbekis  ton Respublikasida turizm sohasini rivojlantirish Konsepsiyasi”ga muvofiq Yevropa va Janubi-Sharqiy 
Osiyo mamlakatlari bilan tovar aylanmasi, tashiladigan yo‘lovchilar soni va investisiyalarni ko‘paytirish uchun 
respublikadagi transport aloqa tizimini tubdan yaxshilash maqsadida xorijiy aloqalarni yanada mustahkam-
lashga alohida e’tibor berildi [2].

O‘zbekiston Respublikasi Prezidentning 2022-yil 28-yanvardagi PF-60 son qarori bilan tasdiqlangan 
“O‘zbekiston Respublikasini 2022–2026-yillarda Rivojlantirish Strategiyasi“da 35-maqsad: “O‘zbekiston bo‘ylab 
sayohat qiling” dasturi doirasida mahalliy sayyohlar sonini 12 million nafardan oshirish hamda respublikaga 
tashrif buyuradigan xorijiy turistlar sonini 9 million nafarga yetkazish belgilangan. 

Ushbu maqsadni amalga oshirish borasida quyidagi vazifalar belgilangan:
“To‘siqsiz turizm infratuzilmasini mamlakatning asosiy turizm shaharlarida keng joriy qilish. 2026-yilgacha 

turizm sohasida band bo‘lgan aholi sonini 2 baravar oshirib, 520 ming nafarga yetkazish.
Turizm va madaniy meros obyektlari infratuzilmasini rivojlantirish hamda 8 mingdan ortiq madaniy meros 

obyektlaridan samarali foydalanish bo‘yicha davlat dasturini qabul qilish.
Zomin, Forish, Baxmal tumanlari va “Aydar-Arnasoy” ko‘llar tizimida qo‘shimcha turistik zonalar va dam 

olish maskanlarini barpo etish, 300 million AQSh dollariga teng loyihalarni amalga oshirish, 25 ming ish o‘rinini 
yaratish.

Samarqandni “Turizm darvozasi”ga aylantirish orqali kelgusi besh yilda turizm xizmatlari hajmini kamida 
10 baravarga oshirish. Turizm sohasida 40 ming kishi bandligini ta’minlash. 2022-yilda “Abadiy shahar” tarixiy 
majmuasini o‘z ichiga olgan Samarqand turizm markazini va zaruriy infratuzilmani tashkil etish.” [3]

Tabiiyki turizm sohasi davlat tomonidan qo‘llab-quvvatlanishi hamda boshqa omillar ta’sirida jadal rivojla-
nayotgan bir paytda turizm korxonalarining moliya- xo‘jalik faoliyatini to‘g‘ri tashkil etish, ularning pul oqimlarini 
samarali boshqarish muhim ahamiyatga ega. Turizm korxonalarida moddiy va nomoddiy resurslar haqidagi 

ma’lumotlarni shakllantirish uchun ularda moliyaviy hisobotlarni tuzish talab etiladi. Umuman barcha subyekt-
larda bo‘lganidek, turizm korxonalarida ham hisobni yuritish, hisobotlar tuzish jarayonidagi dastlabki muhim 
vazifa hisob siyosatini shakllantirish bo‘lib hisoblanadi. Hozirda turizm sohasida faoliyat yuritayotgan korxo-
nalarda hisob siyosati tushunchasi, uning zarurati, mohiyati va ahamiyati hamda uni shakllantirish bo‘yicha 
me’yoriy-huquqiy hujjatlar yoki amaliy tavsiyalarga zarurat mavjud.

Hozirda boshqa yo‘nalish korxonalaridagi kabi turistik korxonalarda ham hisob siyosati ishlab chiqiladi va 
unga muvofiq hisob ishlari yuritiladi. Ammo ularning barchasi ham ularning barchasi ham mukammal va xalqaro 
standart (MHXS) talablariga to‘laqonli ravishda mos emas. Hisob siyosati 1-son BHMS “Hisob siyosati va moli-
yaviy hisobot” [4], MHXS “Hisob siyosatlari, hisoblab chiqilgan baholardagi o‘zgarishlar va xatolar” standarti [5] 
asosida tuziladi.

Ushbu MHXSning maqsadi hisob siyosatini tanlash va o‘zgartirish uchun mezonlarni o‘rnatish hamda 
hisob siyosatidagi o‘zgarishlar, hisoblab chiqilgan baholardagi o‘zgarishlar va xatolarni tuzatishni hisobga olish 
tartibini va ularga tegishli ochib beriladigan ma’lumotlarni belgilashdan iborat. Standartda subyektlar, shu jum-
ladan, turizm korxonalarining moliyaviy hisobotlarida aks ettirilgan axborotning o‘rinliligi va ishonchliligi hamda 
bu moliyaviy hisobotlarning davrlar bo‘yicha boshqa moliyaviy hisobotlar bilan qiyoslanuvchanligini oshirishga 
qaratilgan.

Hozirda ham ba’zi turizm korxonalarida hisob siyosati raqamli iqtisodiyot , innovasiyalar sharoitida hisob-
dagi o‘zgarishlarga mos ravishda tuzilmayotganligini ko‘rishimiz mumkin.

Standartlar talablari asosida puxta tuzilgan hisob siyosati turizm korxonalaridagi buxgalteriya hisobini 
to‘g‘ri va samarali tashkil etish, hizmatlar tannarxini o‘z vaqtida aniqlash va samarali boshqaruv qarorlarini 
qabul qilishda, pul mablag‘lari tushumi, debitorlik va kreditorlik qarzlarni o‘z vaqtida hisobini yuritilishida hamda 
sohaga turli investisiyalarni jalb etish va ularning hisobni yuritishda muhim ahamiyat kasb etadi. 

M A V Z U G A  O I D  A D A B I Y O T L A R  T A H L I L I
Hisob siyosatini shakllantirish uslubiyoti xorijiy va mahalliy olimlarimiz tomonidan keng o‘rganilgan. 
Buxgalteriya hisobining milliy standarti 1-son BHMS “Hisob siyosati va moliyaviy hisobot”da hisob siyo-

satiga quyidagicha ta’rif berilgan: “Hisob siyosati” deganda buxgalteriya hisobini yuritish va moliyaviy hiso-
botlarni tuzish uchun, ularning tamoyillari va asoslariga muvofiq, xo‘jalik yurituvchi subyekt rahbari tomonidan 
qabul qilingan qoida va usullar majmuasi tushuniladi” [4].

Professor N.Jo‘rayev bergan ta’rifga ko‘ra “Hisob siyosati -bu xo‘jalik subyektlari faoliyatini tartibga soluvchi 
qonuniy-me’yoriy hujjatlarda ruxsat etilgan buxgalteriya hisobining muqobil usullari va shakllaridan korxona 
tanlab olgan hamda e’lon qilgan buxgalteriya hisobi tizimidir” [6].

Professor A. Ibragimov hisob siyosatiga “Hisob siyosati – bu tanlangan korxonada uning xo‘jalik faoliyatini 
yuritishga to‘liq javob beradigan buxgalteriya hisobini yuritish usullari yig‘indisidir” deb ta’rif bergan. [7]

Professor R.Xolbekov hisob siyosatiga “Korxona hisob siyosati deganda, korxonada buxgalteriya hiso-
bining hukumat tomonidan qabul qilingan qonun, tartib, Farmonlardan foydalanib hamda korxonaning o‘ziga 
xos texnologik xususiyatlarini inobatga olib tashkil qilinishi tushuniladi” deb ta’rif beradi. [8]

Professor M. Tulaxodjayevaning fikriga ko‘ra “Hisob siyosati deganda, xo‘jalik yurituvchi subyektning rah-
bari tomonidan buxgalteriya hisobini yuritish va ularning tamoyillari va asoslariga muvofiq ravishda moliyaviy 
hisobotlarni tuzish uchun qo‘llaniladigan usullarning jamlanmasi tushuniladi” [9].

M.Temirxanova fikri bo‘yicha “Hisob siyosati –  bu buxgalteriya hisobini tashkil qilish, yuritish va moliyaviy 
hisobotni tuzishning muqobil tamoyillari va qoidalariga asoslanib, xo‘jalik yurituvchi subyekt rahbari tomonidan 
qabul qilingan maqbul usullar va qoidalar majmuasi tushuniladi” [10].

D.Sativaldiyeva hisob siyosatiga quyidagi ta’rifni beradi: “Hisob siyosati –  bu buxgalteriya hisobini tashkil 
qilish, yuritish va moliyaviy hisobotni tuzishning muqobil tamoyillari va qoidalariga asoslanib, xo‘jalik yurituvchi 
subyekt rahbari tomonidan qabul qilingan maqbul usullar va qoidalar majmuasidir”.

 Rossiya olimlaridan O.V.Rojnova va S.N.Grishkinalarning fikriga ko‘ra: “Hisob siyosati – korxona asosiy 
faoliyati doirasida va umumiy qabul qilingan qoidalar asosida korxona buxgalteriya hisobini yuritishning aniq 
usul va shakllari yig‘indisidir” [11].

Buxgalteriya hisobining xalqaro standarti 8-son “Hisob siyosatlari, hisoblab chiqilgan baholardagi o‘zga-
rishlar va xatolar”ning 5-bandida hisob siyosatiga quyidagicha ta’rif berilgan: “Hisob siyosati – bu tadbirkorlik 
subyekti tomonidan moliyaviy hisobotlarni tayyorlashda va taqdim etishda qo‘llaniladigan muayyan tamoyillar, 
usullar, odatlar, qoidalar va amaliyotlardir” [5].

T A D Q I Q O T  M E T O D O L O G I YA S I
Tadqiqot ishi jarayonida umumlashtirish, guruhlash, tahlilning mantiqiy va taqqoslama usullari, abstrakt-man-

tiqiy fikrlash, qiyosiy tahlil, statistik tahlil va boshqa usullardan foydalanilgan.

T A H L I L  V A  N A T I J A L A R
“Buxgalteriya hisobi to‘g‘risida”gi Qonunning 12-moddasida buxgalteriya hisobi subyektining rahbari hisob 

siyosati, ichki hisob va hisobot tizimi ishlab chiqilishini ta’minlashi shart ekanligi belgilangan. 

Bunga muvofiq korxona hisob siyosatini shakllantirishda quyidagilar o‘z tasdig‘ini topishi lozim:

● asosiy va ilova hisoblarni o‘zida mujassamlashtirgan buxgalteriya hisobi schetlarining ishchi rejasi;

● korxonada xo‘jalik jarayonlarini rasmiylashtirish uchun ishlatiladigan boshlang‘ich hujjatlar shakli;

● majburiyatlar va mulk ni baholashning tanlangan usuli hamda inventarizasiya o‘tkazish tartibi;

● hisobot axborotlarini qayta ishlash texnologiyasi va hujjatlar aylanmasi;

● korxonada xo‘jalik jarayonlari ustidan ichki nazorat tartibi;

● buxgalteriya hisobini yuritish bo‘yicha boshqa masalalar.

Turizm faoliyati bilan shug‘ullanayotgan turistik korxonalarda, hisob siyosatini quyidagi qismlar bo‘yicha 
shakllantirish maqsadga muvofiq:

1- “Umumiy bo‘lim” 2- “Uslubiy bo‘lim”, 3-“Texnikaviy bo‘lim” va 4- “Tashkiliy bo‘lim”.
Umumiy bo‘limda hisob siyosatini shakllantirishning huquqiy-me’yoriy asoslari, tamoyillari aks ettiriladi.
Uslubiy bo‘limda buxgalteriya hisobi obyektlari bo‘lgan uzoq muddatli va joriy aktivlar, xususiy kapital va 

majburiyatlarni tan olish, baholash, hisob raqamlarida aks ettirishning tanlab olingan usullari va amortizasiya 
hisoblash tartibi aks ettiriladi.

Texnikaviy bo‘limda turizm korxonalarida hujjatlar aylanishi, buxgalteriya hisobi registrlari va ularni yuritish, 
xo‘jalik operasiyalari hisobini yuritish, hisobvaraqlarga yozuvlar, hujjatlar shakllari, inventarizasiyani o‘tkazish 
muddatlari va tartibi ko‘rsatiladi

Tashkiliy bo‘limda buxgalteriya hisobini tashkil qilish buxgalteriya ishini tanlab olingan tashkiliy shaklini, 
hisob xodimlari mehnatini tashkil qilish usulini, funksional majburiyatlarni buxgalterlar o‘rtasida taqsimlashni 
tanlangan variantini, hujjatlar aylanishining tashkil qilinishini, turizm sohasida bosh hisobchiga qo‘yilgan mala-
kaviy talablar, bosh hisobchining vazifalari, huquqlari, javobgarligi bayon etiladi

Hisob siyosatini shakllantirishda, asosiy e’tibor uning uslubiy jihatlariga qaratilishi lozim. Amalda esa ba’zi 
turizm korxonalarida hisob siyosati tarkibi ko‘proq buxgalteriya hisobining obyektlari bo‘yicha 1-son BHMS 
“Hisob siyosati va moliyaviy hisobot” milliy standartini ko‘chirib qo‘yish bilan tuzilmoqda. 

X U L O S A  V A  T A K L I F L A R
Izlanishlar natijasida quyidagi xulosalar qilindi:
1. “Buxgalteriya hisobi to‘g‘risida”gi qonunga muvofiq turizm korxonalari hisob siyosatini shakllantirishda 

quyidagilar o‘z tasdig‘ini topishi lozim:
● hisob va hisobotni to‘laqonli va belgilangan vaqtda asosiy va qo‘shimcha hisoblarni o‘zida mujassam-

lashtirgan buxgalteriya hisobi schetlarining ishchi rejasi;
● xo‘jalik jarayonlarini rasmiylashtirish uchun qo‘llaniladigan birlamchi hujjatlar shakli, shuningdek, ichki 

buxgalteriya hisobotini yuritish uchun zarur bo‘lgan hujjatlar shakli;
● majburiyatlar va aktivlarni baholash usuli hamda inventarizasiya o‘tkazish tartibi;
● hisobot axborotlarini qayta ishlash texnologiyasi va hujjat aylanmasi qoidalari;
● xo‘jalik jarayonlari ustidan nazorat qilish tartibi;
● buxgalteriya hisobini yuritishda hal etilishi zarur bo‘lgan boshqa masalalar.
2. Buxgalteriya hisobini va tashkil etishn va yuritishing aniq bir yo‘nalishi bo‘yicha korxonaning hisob siyo-

satini shakllantirishda, qonun va me’yoriy hujjatlarlarda ko‘zda tutilgan usullarning bir nechta variantlari-
 dan bittasini tanlash orqali amalga oshiriladi. Korxonada tanlangan hisob siyosati buxgalteriya hisobi 
tizimini to‘laligini ta’minlashi lozim. Shuning uchun u hisob jarayonining barcha uslubiy, texnik va tash-
kiliy jihatlarini qamrab olishi kerak.

3. Korxonalarda buxgalteriya hisobini yuritish, hisob siyosatini shakllantirish buxgalteriya hisobining xalqaro 
standartlariga imkon qadar tezroq o‘tkazilishi lozim. Xalqaro standartlarda (BHXS 1-son) buxgalteriya 
balansi “Moliyaviy holat to‘g‘risidagi hisobot” deb nomlanadi. Turizm korxonalarida buxgalteriya hisobini 
xalqaro standartlar asosida yuritish, hisobotlarni mazkur standartlar asosida tuzish korxonalar uchun 
tashqi investisiyalarni jalb etishda, korxonalarga bo‘lgan ishonchni yanada oshishiga zamin yaratadi. 

